
༄།	དཔལ་ལྡན་འབྲུག་པའི་ཁྲིམས་ཀྱི་འདུན་ས།
ROYAL COURT OF JUSTICE
[bookmark: _GoBack]འཁྲུན་ཆོད་ཨང་༼ཆེ་མཐོ་༢༠༢༢-༣༤༥༽				        འབྲི་ཤོག་བདུན་ཅུ་པ།༼ཨེཆ་-༧༠༽
 				     མཐོ་གཏུགས་ཞི་རྩོད་འཁྲུན་ཆོད།

࿐	  ད་ལན༑	བསམ་རྩེ་རྫོང་ཁག་ཁྲིམས་ཀྱི་འདུན་ས་ལས་ མཐོ་གཏུགས་ཕུལ་བའི་ རྩ་ཕན་གྱི་རྩོད་གཞི་དེ་ ཆེ་མཐོ་ཁྲིམས་ཀྱི་འདུན་སར་ རྩོད་འཛིན་ཨང་༼ཆེ་མཐོ་༢༠༢༢-༢༥༩༽ ཅན་མར་ སྤྱི་ཚེས་༡༡.༧.༢༠༢༢ ལུ་བཀོད་གྲུབ།

	མཐོ་གཏུགས་པ་རྩོད་ཟླ།				རྩོད་རྩ།
ངོ་མིང་ 	: རྨི་ལམ་བཟང་མོ།	ངོ་མིང་	: ཀུ་མ་རི་སྒྲོལ་མ་ཏ་མང་།
ཕོ/མོ།	: མོ།		ཕོ/མོ།	: མོ།
སྐྱེས་ཚེས་	: ༡༩༨༩		སྐྱེས་ཚེས་	: ༡༩༥༣
མི་ཁུངས་ལག་ཁྱེར་ཨང་	: ༡༡༨༡༠༠༠༡༢༦༥	མི་ཁུངས་ལག་ཁྱེར་ཨང་	: ༡༡༢༡༥༠༠༤༩༥༢
ཕ་/མ་མིང་      	: གྲུབ་ཆུ།	ཕ་/མ་མིང་	: ཚེ་འདས་ཀ་ལུ་མཱན།
ཁྲམ་ཨང་	: ༡༡༡		ཁྲམ་ཨང་	: ༢༡
གུང་ཨང་	: བ-༡༠-༢༣༡	གུང་ཨང་	: ད-༡༥-༨༤༤
གཡུས་	: དྲང་ར་གའུ།	གཡུས་		: སྟོན་པ་གླིང་།
རྒེད་འོག་	: སེམས་སྦྱོངས།	རྒེད་འོག་	: རྟ་ལྡིང་།
རྫོང་ཁག་	: རྩི་རིང་།	རྫོང་ཁག་	: བསམ་རྩེ།
ལས་འགན་	: སོ་ནམ་པ།	ལས་འགན་	: སོ་ནམ་པ།
རྒྱབ་མི་/ངོ་ཚབ་	: མེད།	རྒྱབ་མི་/ངོ་ཚབ་	: མེད།



རྩོད་དོནཿ ས་ཆའི་སྐོར།
༡༽	རྩོད་གཞི་ངོ་སྤྲོད།
མཐོ་གཏུགས་པ་ རྩོད་ཟླ་རྨི་ལམ་བཟང་མོ་དང་ རྩོད་རྩ་ཀུ་མ་རི་སྒྲོལ་མ་ཏ་མང་ རྩ་ཕན་གཉིས་ཀྱི་བར་ན་ རྩོད་དོན་ ས་ཆའི་སྐོར་ལས་ རྩོད་གཞི་བསམ་རྩེ་རྫོང་ཁག་ཁྲིམས་ཀྱི་འདུན་སར་ཐུག་སྟེ་ ཁྲིམས་འདུན་ནས་དབྱེ་དཔྱད་མཛད་དེ་ འཁྲུན་ཆོད་གནང་མི་འདི་ལུ་ རྩོད་ཟླ་རྨི་ལམ་བཟང་མོ་ལུ་ ཁེ་རྒུད་མ་བཏུབ་པར་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༠༩ པའི་དགོངས་དོན་ལྟར་ ཆེ་མཐོ་ཁྲིམས་ཀྱི་འདུན་སར་མཐོ་གཏུགས་ཕུལ་མི་འདི་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཁྲིམས་དེབ་༢༠༠༡ ཅན་མའི་དོན་ཚན་༡༡༠ པའི་དགོངས་དོན་ལྟར་ བསྐྱར་ཞིབ་མཐིལ་ཕྱིན་མཛད་པ་གཤམ་གསལ་ལྟརཿ


༢༽	སྙན་གསན།
	༢.༡	སྟ་གོན་སྙན་གསན།			སྤྱི་ཚེས་༡༨.༧.༢༠༢༢ ལུ།
༢.༢	ཐོག་མའི་བརྗོད་དོན།			སྤྱི་ཚེས་༡༩.༧.༢༠༢༢ ལུ།
༢.༣	མཐའ་བསྡོམས་འདྲི་གླེང་།		སྤྱི་ཚེས་༡༡.༨.༢༠༢༢ ལུ།


༣༽	དབྱེ་བཤེར།
༣.༡	བཤེར་ཡིག་ཕུལ་མི་དེ་ བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་ ༣༡.༢ པ་ལས་མ་འགལ་བ།
༣.༢	བསམ་རྩེ་རྫོང་ཁག་ཁྲིམས་ཀྱི་འདུན་སའི་འཁྲུན་ཆོད་ཨང་༼བསམ་རྩེ་༢༢-༡༧༡༽ སྤྱི་ཚེས་༡༠.༦.༢༠༢༢ ཅན་མ།



༤༽	མཐོ་གཏུགས་ཞིབ་བཤེར། ༼དག་བཅོས་མེད་པར་འདྲ་བཤུས༽
༤.༡	མཐོ་གཏུགས་པ་ རྩོད་ཟླ་རྨི་ལམ་བཟང་མོ་གིས་ རྩོད་ཉོག་དེའི་སྐོར་ལས་ སྤྱི་ཚེས་༡༨.༧.༢༠༢༢ ལུ་ རྫོང་ཁའི་ཡིག་ཐོག་ མཐོ་གཏུགས་ཁྲིམས་ཀྱི་འདུན་སར་ཕུལ་བའི་བཤེར་ཡིག་ སྤྱི་ཚེས་༡༥.༦.༢༠༢༢ ཅན་མའི་ནང་གསལ།
	“་་་་་ཅན་མ་ནས་ཞུ་གསོལ་དེ་ནི་ བསམ་རྩེ་རྫོང་ཁག་ རྟ་ལྡིང་རྒེད་འོག་ གཡུས་སྟོན་པ་གླིང་ལུ་ ཁྲམ་ཨང་༢༡ གུང་ཨང་ད-༡༥-༨༤༤ ཅན་མ་ལས་སྦེ་མི་ མི་ཁུངས་ངོ་སྤྲོད་ལག་ཁྱེར་ཨང་༡༡༢༡༥༠༠༤༩༥༢ ཅན་མ་འཆང་མི་ ངོམ་ཀུ་མ་རི་སྒྲོལ་མ་ཏ་མང་ཟེར་བ་དེས་ བསམ་རྩེ་རྫོང་ཁག་ རྟ་ལྡིང་རྒེད་འོག་ལུ་ རང་གི་མིང་ཐོག་ཁར་བཀོད་པའི་ས་ཁྲམ་ཨང་༢༠༧༤ ཅན་མའི་ས་ཆ་ཨེ་ཀར་གཅིག་འདི་ མོ་གི་ས་ཆ་ཨིན་ལུགས་བཤད་དེ་ ས་ཆ་མོ་ལུ་དགོ་པའི་རྩོད་གཞི་ བསམ་རྩེ་རྫོང་ཁག་ ཁྲིམས་ཀྱི་འདུན་སར་ཕུལ་མི་འདི་ ཐོག་མའི་ཁྲིམས་འདུན་ལས་ དབྱེ་ཞིབ་རིམ་པར་བགྱིས་པའི་ཤུལ་ རང་གི་མིང་ཐོ་ཁར་བཀོད་ཡོད་པའི་ས་ཆ་འདི་ རྩོད་རྩ་ངོམ་ཀུ་མ་རི་སྒྲོལ་མ་ཏ་མང་གི་མིང་ལུ་ཁྲམ་སྤོ་སྤྲོད་དགོ་པའི་འཁྲུན་ཆོད་ཨང་བསམ་རྩེ་༼༢༠༢༢-༡༧༡༽ སྤྱི་ཚེས་༡༠.༦.༢༠༢༢ ཅན་མ་གནང་མི་འདི་ རང་གི་བློ་ཁར་མ་འབབ་པ་ལས་བརྟེན་ ད་རེས་ ཐབས་མེད་པར་རྩོད་གཞི་འདི་ ནཱ་ཆེ་མཐོ་ཁྲིམས་ཀྱི་འདུན་སར་མཐོ་གཏུགས་ཕུལཝ་ཨིན་ཟེར་ཞུ་ནི་ རང་ལུ་ཁེ་རྒུད་མ་བཏུབ་པའི་དོན་ཚན་རིམ་པར་ཞུ་བ་འདི་ཡང་།
	༡༽ ས་ཆ་དེའི་ཁྲམ་གྱི་བདག་དབང་འདི་ རང་གི་མིང་ཐོ་ཁར་ རང་རྐྱང་གི་ཐོག་ལུ་སྦེ་ ངེས་བདེན་ཡོདཔ་བཞིན་དུ་ ཁྲིམ་གྱི་དབང་ཆ་ཅན་རང་གིས་ས་ཆ་རྩོད་རྩར་སྤྲོད་ནི་ཡོད་པའི་ ཁས་བླངས་ཀྱི་ལོ་རྒྱུ་ཁྲིམས་ཀྱི་འདུན་སར་གང་ཡང་ཞུ་བ་མེད་རུང་ ད་རེས་ འཁྲུན་ཆོད་ནང་ ས་ཆ་འདི་རྩོད་རྩར་སྤྲོད་དགོཔ་སྦེ་འཐོན་མི་འདི་ སའི་བདག་དབང་ཅན་རང་གི་དབང་ཆ་མེདཔ་བཟོ་དའི་ཟེར་ཞུ་ནི་ལགས། 
༢༽ མ་གཞི་ས་ཆ་འདི་ འགོ་ཐོག་རྩོད་རྩས་ཉོ་འདུག་རུང་ ཁྲམ་འདི་སྤོ་མ་ཚུགས་པར་ལུས་པའི་ཤུལ་ ས་ཆ་བཙོང་མི་གི་ཁ་ཐུག་ལས་ ས་ཆ་འདི་མི་བྱིན་ཟེར་ཉོགས་འཐོན་པའི་ནམ་དུས་ལུ་ རང་གིས་སྦེ་འགན་ཁྲི་འབག་སྟེ་ ས་རིན་ཁ་སྐོང་དངུལ་འབུམ་ལས་བཅད་དེ་ འཚོལ་སྤྲོད་དེ་ཉོས་པའི་ས་ཆ་ངེས་ཏིག་ཨིནམ་བཞིན་དུ་ ངོམ་ཀུ་མ་རི་སྒྲོལ་མ་ཏ་མང་མོ་རའི་ཁ་ཐུག་ལས་ ས་ཆ་འདི་རང་གི་བདག་དབང་ལུ་སྤྲོད་ཡོད་ཟེར་ཞུ་ནི་ སའི་བདག་དབང་རང་ལུ་སྤྲོད་མི་དང་འཁྲིལ་ཏེ་ རང་གི་མིང་ལུ་ཁྲམ་སྤོ་ཡི་ཟེར་ཞུ་ནི་ དེ་ལྟར་ ས་ཆ་རང་གིས་མིང་ལུ་ ཁྲམ་སྤོ་བའི་སྐབས་ རྩོད་རྩ་མོ་རའི་མི་རྩིས་ལུ་ སྟབས་མ་བདེཝ་གང་ཡང་མེད་དེ་འབད་རུང་ ཁྲམ་རང་གི་མིང་ལུ་སྤོ་བཅུག་མི་འདི་ ས་ཆ་རང་ལུ་བློ་ཕོགས་ཡིད་ཕོགས་སྦེ་བྱིནམ་ངེས་བདེན་ཨིན་པའི་སྒྲུབ་བྱེད་དེ་སྟོནམ་ཨིན་ཟེར་ཞུ་ནི་ལགས།
༣༽ འཁྲུན་ཆོད་ནང་ རང་དང་རྩོད་རྩའི་བུ་འདི་ གཉེན་ཡ་བྲལ་འབད་བའི་སྐབས་གན་རྒྱ་ནང་ ས་ཆ་རང་ལུ་བཞག་ནི་ཟེར་བའི་དོན་ཚན་ཚུད་པ་མེདཔ་སྦེ་བཀོད་འདི་འདུག་ རང་ཅག་ཡ་བྲལ་འབད་བའི་ནམ་དུས་ལུ་ ས་ཆ་དེའི་ཁྲིམ་གྱི་བདག་དབང་འདི་ ང་ར་རང་རྐྱང་གི་མིང་ཐོ་ཁར་ཨིན་པ་ལས་བརྟེན་ དེའི་སྐོར་གན་རྒྱ་ནང་ལོགས་སུ་ཚུད་དགོཔ་མེད་ཟེར་ཞུ་ནི་ གལ་སྲིད་ ད་རེས་ འཁྲུན་ཆོད་ནང་བཀོད་དོ་བཟུམ་ ས་ཆ་འདི་ རང་ལུ་ཨིན་ཟེར་ཚུད་དགོ་པའི་དོན་ཚན་དགོ་པ་ཅིན་ དེ་བཞིན་དུ་ ས་ཆ་འདི་ངོམ་ཀུ་མ་རི་སྒྲོལ་མ་ལུ་སྤྲོད་དགོ་ཟེར་བའི་དོན་ཚན་དང་ ཡང་ན་ རྨགཔ་ཡ་བྲལ་པའི་ཕམ་གྱི་རྒྱུ་དངོས་ལོག་སྤྲོད་དགོ་ཟེར་བའི་དོན་ཚན་ཚུ་ཚུད་དགོཔ་ཡང་འདུག་ཟེར་ཞུ་ནི་ ནི་བཟུམ་གྱི་དོན་ཚན་གང་ཡང་ཚུད་པ་མེད་རུང་ ས་ཆ་རྩོད་རྩར་སྤྲོད་དགོཔ་སྦེ་འཐོན་མི་འདི་ རང་གི་བསམ་པ་མ་རྫོགས་ཟེར་ཞུ་ནི་ལགས
གསོལ་འདེབས།
ས་ཆ་འདི་ ཉོ་བའི་སྐབས་ ས་རིན་ལྷག་ལུས་སྤྲོད་མི་ནང་ རང་ཉིད་འབྲེལ་བ་སྦོམ་ཡོདཔ་བཞིན་དུ་ རྩོད་རྩ་མོ་རས་ར་ ཨེ་མ་ལས་ས་ཆ་འདི་རང་ལུ་བྱིན་བྱིནམ་ངེས་བདེན་ཨིན་པ་ལས་བརྟེན་ ཁྲམ་ཡང་མོ་རའི་མིང་ལུ་མ་སྤོ་བར་རང་གི་མིང་ཐོ་ཁར་བཀོདཔ་མ་ཚད་ ས་ཆའི་བདག་དབང་འདི་ཡང་ རང་རྐྱང་སྦེ་བཀོད་འདི་ཡོད་ཟེར་ཞུ་ནི་ ནེ་འབདཝ་ལས་བརྟེན་ ས་ཆ་འདི་རང་གིས་ ངོམ་ཀུ་མ་རི་སྒྲོལ་མ་ཏ་མང་ལུ་རྩ་ལས་ར་ཁྲམ་སྤོ་སྤྲོད་མི་ཚུགས་ཟེར་ཞུ་ནི་ ད་རེས་ ངོམ་ཀུ་མ་རི་སྒྲོལ་མ་ཏ་མང་གི་ཁ་ཐུག་ལས་ ཉོགས་བཤད་འཐོན་མི་འདི་ རང་དང་མོ་གི་བུ་འདི་ གཉེན་ཡ་བྲལ་སྦེ་ ཡར་སོང་པ་ལས་བརྟེན་འདི་མོ་གིས་ཉོགས་བཤད་བཀོདཔ་ཨིན་མས་ཟེར་ཞུ་ནི་ སེམས་དགའཝ་དང་ས་ཆ་བྱིན་ནི་དང་ སེམས་མ་དགའཝ་ད་ས་ཆ་མི་བྱིན་ཟེར་མི་འདི་ དྲང་པོའི་ལོ་རྒྱུ་རྩ་ལས་མེན་ཟེར་ཞུ་ནི་ རང་དང་མོ་གི་བུམ་འདི་ ཡ་བྲལ་འབད་དགོ་པའི་ཁུངས་འདི་ཡང་ རང་ཉིད་མོ་གི་ཁྱིམ་ནང་བུའི་གནམ་སྦེ་སྡོད་རིང་ རང་གིས་ལཱ་རྩ་འགེངས་འདི་འབད་སྡོད་ཡི་ཟེར་ཞུ་ནི་ ཨིན་རུང་ མོ་གི་བུ་དེས་ ཁོ་ར་ཨམ་གཅུངམ་འཚོལཝ་མ་ཚད་ རང་ལུ་བརྡུང་རྫོབ་ཚད་མེད་སྦེ་འབད་བ་ལས་བརྟེན་ བྱ་ཐབས་མེད་པར་ གཉེན་ཡ་བྲལ་འབད་འབདཝ་ངེས་བདེན་ཨིན་ཟེར་ཞུ་ནི་ འདིར་དྲག་ཤོས་རིན་པོ་ཆེའི་ཞབས་ལས་ཁྲམ་གྱི་བདག་དབང་རང་གི་མིང་ཐོ་ཁར་ཡོད་མི་དེའི་སྒྲུབ་བྱེད་དང་བསྟུན་ བདག་དབང་ཅན་རང་གི་བསམ་པ་ལྟར་ ས་ཆ་འདི་རང་གི་མིང་ལུ་རང་འཇགས་བཞག་ཆོག་པའི་བཀའ་རྒྱ་གནང་ཐུབ་ཞུ་བ་་་་་་་་་་་་་”

༤.༢	རྩོད་ཟླ་ཀུ་མ་རི་སྒྲོལ་མ་ཏ་མང་གིས་ རྩོད་ཉོག་དེའི་སྐོར་ལས་ སྤྱི་ཚེས་༡༩.༧.༢༠༢༢ ལུ་ རྫོང་ཁའི་ཡིག་ཐོག་ མཐོ་གཏུགས་ཁྲིམས་ཀྱི་འདུན་སར་ཕུལ་བའི་བཤེར་ལན་ སྤྱི་ཚེས་༡༩.༧.༢༠༢༢ ཅན་མའི་ནང་གསལ།
	“་་་་་མིང་པས་ཕྱག་བཅས་ཞུ་གསོལ་ དེ་ནི་ རྩོད་དོན་ས་ཆའི་སྐོར་ལས་ རྩོད་ཟླ་རྨི་ལམ་བཟང་མོ་དང་གཅིག་ཁར་བསམ་རྩེ་ཐོག་མའི་འཁྲུན་ཆོད་ཨང་༼བསམ་རྩེ་༢༠༢༢-༡༧༡༽ སྤྱི་ཚེས་༡༠.༦.༢༠༢༢ ཅན་མའི་འཁྲུན་ཆོད་འདི་ ཁྲིམས་མཐུན་གནང་ཡོད་རུང་ རྩོད་ཟླ་རྨི་ལམ་བཟང་མོ་གིས་གུས་ཞབས་མེད་པར་ བདེན་པ་མེད་རུང་ བདེན་པ་བཟོས་ཏེ་ དོན་ཚན་༣ རེ་ཁུ་རྒུད་མ་བཏུབ་པའི་ཐོབ་བརྗོད་ཀྱི་མཐོ་གཏུགས་ཕུལ་མི་ལུ་ རྩོད་རྩ་རང་གི་ཧོངས་ལས་དོན་ཚན་རེ་རེ་བཞིན་དུ་ ར་ཁུངས་སྐྱེལ་ཏེ་ཞུ་ནི་གི་འོས་འབབ་མ་འཇལ་ཟེར་ཞུ་དགོ་པའི་གནད་དོན་འདི་ཡང་ རྩ་ཕན་ང་བཅས་༢ ཀྱི་བར་ན་ བསམ་རྩེ་ཁྲིམས་ཀྱི་འདུན་ས་ལས་ རྩ་ཕན་རང་སོའི་ཕུལ་མི་བཤེར་ཡིག་དང་ བཤེར་ལན་ བརྒལ་ལན་ དགག་ལན་ འཛོམས་དཔང་བཞག་གི་ངག་བརྗོད་བཅས་ལུ་ ཁྲིམས་ཀྱི་འདུན་ས་ལས་སྐུ་འོ་རྒྱལ་ལུ་མ་གཟིགས་པར་ ཡིག་ཆས་རེ་རེ་བཞིན་དུ་ ཞིབ་དཔྱད་ཀྱིས་བདེན་རྫུན་དཀར་ནག་གི་ཐོག་ལས་གསེར་གྱི་ཐིག་པའི་འཁྲུན་ཆོད་གནང་ཡོད་མི་ལུ་ གུས་ཞབས་ཡོད་ཟེར་ཞུ་ནི་མ་གཏོགས་ གུས་ཞབས་མེད་པའི་གནད་དོན་ལོགས་སུ་ཞུ་ནི་མེད་ ཨིན་རུང་ རྩོད་ཟླ་གིས་ཕུལ་མཐོ་གཏུགས་བཤེར་ཡིག་གོ་ལས་མཇུག་ཚུན་ལྷག་བཅུག་སྟེ་ཉན་བལྟ་བའི་བསྒང་ལས་ ས་ཆའི་བདག་དབང་འདི་ རྩོད་ཟླ་མོ་ཨིན་རུང་ བསམ་རྩེ་ཁྲིམས་ཀྱི་འདུན་ས་ལས་ ཁྲམ་བདག་དབང་ཅན་དེ་དབང་ཆ་མེདཔ་བཟོ་དའི་ཟེར་ཨིན་པས་ འདི་ལུ་ ལན་དེབ་ཞུ་བ་ཅིན་ ས་ཆའི་ཁྲམ་བདག་དབང་འདི་ རྩོད་ཟླ་མོ་ལུ་ཡོད་པ་ཅིན་ ཁྲིམས་ཀྱི་འདུན་ས་ལས་ས་ཆ་འདི་མོ་ལུ་ ག་ཅི་སྦེ་མ་ཐོབ་ཨིན་ན་? གཙོ་བོ་རང་ མཐོ་གཏུགས་པ་ཁ་ཐུག་ལས་ རྩོད་རྩ་རང་ཉིད་ མགུ་ཐོམ་བཅུག་ནི་གི་དོན་ལུ་དམིགས་ཏེ་ བདེན་པ་མེད་རུང་ བདེན་པ་ཡོདཔ་སྦེ་ གནད་དོན་ཚུ་གོང་འོག་དཀྲུགས་ཏེ་ ཁྲིམས་ལུ་རྨ་འབབ་བཟུམ་སྦེ་ ཡ་བྲལ་གྱི་ལོ་རྒྱུས་དང་ ཕམ་གྱི་རྒྱུ་དངོས་ལོག་སྤྲོད་དགོ་ཟེར་བའི་འཁོད་ཡོད་མི་ཚུ་ གཙོ་བོ་རང་ གུས་མོ་རང་ཉིད་ལཱ་སྟོང་ཆགས་བཅུག་ནི་གི་དོན་ལུ་དང་ རང་ཉིད་གཟུགས་སྟོབས་སྒྲིང་སྒྲིང་མེད་པར་གསོ་བའི་སྨན་ཁང་ལུ་བསྟོན་སྡོད་མི་ཅིག་འབད་ནི་དེ་གིས་ རྩོད་ཟླ་གིས་དོན་པ་མེད་རུང་ བདེན་པ་བཟོས་ཏེ་ མཐོ་གཏུགས་ཞུ་མི་འདི་ གནད་དོན་འདི་ལས་བརྟེན་ཨིནམ་ལས་ རྩོད་རྩའི་མཐོ་གཏུགས་བཤེར་ཡིག་འདི་ རྩོད་ཟླ་རང་གིས་ངོས་ལེན་གྱི་དོན་ཚན་རེ་རེ་བཞིན་ལན་དེབ་ཕུལ་ནི་གི་འོས་འབབ་མ་འཇལ་ཟེར་ཞུ་ནི་ གནད་དོན་འདི་ལས་བརྟེན་ རྩོད་རྩ་རང་གི་ཧོངས་ལས་ཞུ་ནི་ཟེར་རུང་ ང་བཅས་ར་དཔལ་ལྡན་འབྲུག་པའི་དྲང་ཁྲིམས་ཀྱི་ཀ་རྟགས་དེ་ཉིད་ ཁྲིམས་ཁང་ག་ཏེ་ར་འབད་རུང་ ལྕོགས་རང་ཐེདཔ་ལས་བརྟེན་ རྩོད་རྩ་རང་གི་ཧོངས་ལས་ཨིན་མི་ལུ་ཨིན་པ་དང་ མེན་པ་ལུ་མེན་ཟེར་དཀོན་མཆོག་དཔང་བཙུགས་ཐོག་ ཁ་གསལ་ཞུས་ཏེ་ཡོདཔ་རྩོད་དོན་དེའི་སྐོར་ལས་ མི་རྗེ་ལྷན་རྒྱས་ཞབས་ལས་འབད་རུང་ གུས་མོ་རན་མོའི་མཐའ་དོན་ལུ་གཟིགས་ཏེ་ བསམ་རྩེ་ཁྲིམས་ཀྱི་འདུན་སའི་འཁྲུན་ཆོད་དེ་རང་བསྟར་སྤྱོད་འཁྲུན་ཆོད་བཀའ་རྒྱ་གནང་ཐབས་ཡོདཔ་ཅིག་དྲང་ཁྲིམས་སྨིན་གནང་ཞུ་བ་་་་་་”


༥༽	མཐོ་གཏུགས་རྩོད་ཉོག
༥.༡	མཐོ་གཏུགས་པ་ རྩོད་ཟླ་རྨི་ལམ་བཟང་མོ་གིས་ མོ་རའི་མིང་ཐོག་ ས་ཁྲམ་ཨང་༢༠༧༤ ཅན་མ་ ས་གནས་ཁ་བྱང་ བསྟན་པ་གླིང་ སའི་ཨང་TAD-༦༡༠༧ སའི་དབྱེ་བ་ སྐམ་ཞིང་ སའི་མིང་གའི་རི་ ས་ཆ་ཨེ་ཀར་༡ པོ་འདི་ཉིད་ མོ་རའི་མིང་ཐོག་ རང་རྐྱང་གི་ཁྲམ་བཀོད་ཡོདཔ་མ་ཚད་ ས་རིན་ལྷག་ལུས་ཡང་མོ་གིས་སྤྲོད་ཡོདཔ་ངེས་བདེན་ཨིན་རུང་ ཐོག་མ་ཁྲིམས་འདུན་ནས་ ས་ཆ་འདི་ སླར་ལོག་ རྩོད་རྩ་ཀུ་མ་རི་སྒྲོལ་མ་ཏ་མང་ལུ་ སྤྲོད་དགོས་པར་འཁྲུན་ཆོད་གནང་མི་ལུ་ཁེ་རྒུད་མ་བཏུབ་ལས་ འདིར་ཁྲིམས་འདུན་ནས་ ཡང་བསྐྱར་ཞིབ་དཔྱད་མཛད་དེ་ ས་ཆ་འདི་མོ་རའི་མིང་ཐོག་ རང་འཇགས་བཞག་ནི་ཡོདཔ་ཅིག་ཟེར་ཞུ་བ་ཕུལ་ཡོད་མི་འདི་ངོས་ལེན་ཡོད་མེད། 


༦༽	ཁྲིམས་ཁྲིའི་བསྐྱར་ཞིབ་བཅུད་དོན།
༦.༡	གོང་གསལ་ རྩོད་ཉོག་རིམ་ཨང་༥.༡ པའི་བཅུད་དོན་དང་ རྩ་ཕན་གཉིས་ཀྱིས་ཕུལ་བའི་མཐོ་གཏུགས་བཤེར་ཡིག་དང་ བཤེར་ལན་ སྒྲུབ་བྱེད་ དེ་ལས་ ཐོག་མ་ཁྲིམས་འདུན་གྱི་འཁྲུན་ཆོད་ལུ་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༡༠ པའི་དགོངས་དོན་ལྟར་ འདིར་ཁྲིམས་འདུན་ལས་བསྐྱར་ཞིབ་མཛད་ཡོད། 
༦.༢	མཐོ་གཏུགས་པ་ རྩོད་ཟླ་རྨི་ལམ་བཟང་མོ་དང་ རྩོད་རྩའི་བུ་ངོམ་ཕུར་པ་རྡོ་རྗེ་ཡོན་ཇཱན་གཉིས་ཀྱིས་བར་ན་ གཉེན་ཡ་བྲལ་གྱི་གན་རྒྱ་ སྤྱི་ཚེས་༡༥.༨.༢༠༡༩ ཅན་མ་བཟོས་བའི་སྐབས་སུ་ རྩོད་ཟླ་རྨི་ལམ་བཟང་མོའི་མིང་ཐོག་ཁར་ཡོད་པའི་ས་ཆ་འདི་ ཕམ་གྱི་རྒྱུ་དངོས་ཨིན་པ་ཅིན་ སྐལ་བ་བགོ་བཤའི་ཁྲིམས་ཡིག་དོན་ཚན་ག༽༦-༤ པའི་དགོངས་དོན་ལྟར་ སོ་སོའི་ཕ་མ་དང་ཉེ་ཚན་གྱིས་བྱིན་པའི་རྒྱུ་དངོས་དང་བུ་ལོན་གྱི་ཐོབ་ཤོར་ལ་བགོ་བཤའ་མེད་ཟེར་འཁོད་དེ་འདུག་པ་ལྟར་ རྩོད་རྩའི་བུ་དང་ མཐོ་གཏུགས་པ་གཉིས་ བཟའ་ཚང་གཅིག་ཁར་སྡོད་པའི་སྐབས་ཀྱི་ས་ཆ་ངེས་བདེན་ཨིན་པའི་ཁར་ བཟའ་ཚང་ཡ་བྲལ་འབད་བའི་སྐབས་ རྩོད་རྩ་གིས་ཤེས་གསལ་འདུག་པ་མ་ཚད་ ས་ཆ་སླར་ལོག་ལེན་དགོ་པའི་སྐོར་ ཡ་བྲལ་གྱི་འགན་ཡིག་ནང་ཚུད་པ་མེད་མི་འདི་ རྩོད་ཉོག་མེད་པའི་གྲངས་སུ་རྩིས་ཏེ་ བཞག་འདུག་པ་ལས་ རང་གི་ཐོབ་དབང་འདི་བསྐྱུར་བཞག་པའི་གནད་ལས་ སླར་ལོག་ཐོབ་བརྗོད་བཀོད་མི་འདི་ རང་འགོག་ཨིན་པར་ངོས་འཛིན་འབྱུང་ཡོད། རྒྱུ་མཚན་འདི་ལས་བརྟེན་ སྐལ་བ་བགོ་བཤའི་ཁྲིམས་ཡིག་དོན་ཚན་ག༽༦-༨ པའི་དགོངས་དོན་བཞིན་ ཐེངས་ཤིག་བྱིན་གྲུབ་པའི་རིགས་སླར་ལོག་ལེན་མ་ཆོགཔ་ལས་ རྩོད་རྩ་གིས་ཐོབ་བརྗོད་བཀོད་མི་འདི་ ཁྲིམས་འདུན་ལས་ངོས་ལེན་མཛད་ཐབས་མིན་འདུག ། 
༦.༣	དེ་བཞིན་ ཐོག་མ་ཁྲིམས་འདུན་ལུ་ སྤྱི་འོག་ཚོགས་པ་ མི་བར་མན་མོག་ཏན་ནས་ སྤྱི་ཚེས་༡༡.༤.༢༠༢༢ ཅན་མར་ཕུལ་བའི་ངག་བརྗོད་ནང་གསལ་ ས་ཁྲམ་ཨང་༢༠༧༤ ཅན་མའི་ས་ཆ་ཨེ་ཀར་༡ པོ་འདི་ རྩོད་རྩ་ཀུ་མ་རི་སྒྲོལ་མ་ཏ་མང་གིས་ངེས་བདེན་ཨིན་རུང་ མོ་རང་སྐྱིད་སྡུག་ཞུ་ནིའི་དོན་ལས་ གནས་སྐབས་ཅིག་ རྩོད་ཟླ་རྨི་ལམ་བཟང་མོའི་མིང་ཐོག་ཁར་བཞག་ཡོདཔ་ཨིན་ལུགས་ཀྱི་སྐོར་གསལ་ཡོད་མིའི་ཐད་དུ་ གོ་ཤེས་ཉན་ཤེས་ཡོད་མི་ རྒེད་འོག་གི་འགོ་ཁྲིདཔ་ཅིག་ཨིན་རུང་ མི་སེར་དང་མཉམ་ཁ་བསྡོམ་སྟེ་ གཙུག་སྡེ་ལུ་མགུ་སྐོར་རྐྱབ་ནིའི་དོན་ལས་དཔའ་བཅམ་སྟེ་ ངག་བརྗོད་ཕུལ་ཡོད་མི་འདི་ ཆ་གནས་ཅན་གྱི་ངག་བརྗོད་ཡིན་པར་ ངོས་ལེན་མཛད་ཐབས་མིན་འདུག་ དེ་ཡང་ རྩོད་རྩ་གིས་མནོ་བཞིན་བསམ་བཞིན་ཐོག་ རང་ལུ་ཐོབ་ལམ་མེད་རུང་ གཞུང་ལུ་མགུ་སྐོར་ཐོག་ སྐྱིད་སྡུག་གི་དོན་ལས་བདེ་སྒྲིག་བཟོ་མི་འདི་ ཁྲིམས་ལུ་བརྩི་བཀུར་མེད་པའི་ངོ་རྟགས་སྟོནམ་ཨིན་པས། དེ་སྦེ་ ས་གནས་འགོ་ཁྲིདཔ་གིས་ཁྲིམས་མཐུན་མེད་པའི་ངག་བརྗོད་ཕུལ་མི་འདི་ ཁྲིམས་འདུན་གྱིས་སྒྲུབ་བྱེད་སྦེ་ངོས་ལེན་མཛད་པ་ཅིན་ ཁྲིམས་མཐུན་མེན་པའི་ལཱ་སྣ་ཚུ་ལུ་ བརྩི་འཇོག་གནང་པའི་གོ་བ་ནོར་འཁྲུལ་ཐོག་ དར་ཁྱབ་འགྱོ་ནིའི་ངན་ཁག་སྦོམ་འདུག་ རྒྱུ་མཚན་འདིར་བརྟེན་ ས་གནས་འགོ་ཁྲིདཔ་གིས་ཕུལ་བའི་ངག་བརྗོད་འདི་ངོས་ལེན་མཛད་ཐབས་མིན་འདུག ། 
༦.༤	དེ་བཞིན་དུ་ མཐོ་གཏུགས་པའི་མིང་ཐོག་ ས་ཁྲམ་ཨང་༢༠༧༤ ཅན་མ་ ས་གནས་ཁ་བྱང་ བསྟན་པ་གླིང་ སའི་ཨང་TAD-༦༡༠༧ སའི་དབྱེ་བ་ སྐམ་ཞིང་ སའི་མིང་གའི་རི་ ས་ཆ་ཨེ་ཀར་༡ པོ་འདི་ མཐོ་གཏུགས་པའི་མིང་ཐོག་ རང་རྐྱང་གི་ཁྲམ་བཀོད་དེ་ འབྲུག་གི་སའི་བཅའ་ཁྲིམས་ སྤྱི་ལོ་༢༠༠༧ ཅན་མའི་དོན་ཚན་༨༦ པའི་དགོངས་དོན་ལྟར་ མི་ངོ་ཅིག་གི་མིང་ཐོག་ལུ་ ཁྲམ་ནང་བཀོད་དེ་ཡོད་པའི་ས་ཆ་དེ་ ཁྲམ་འཆང་མི་གི་ཐོབ་དབང་ཡོད་ཟེར་འཁོད་ཡོད་མི་དང་འཁྲིལ་ ས་ཆ་དེའི་བདག་དབང་འདི་ ཐད་ཀར་ མཐོ་གཏུགས་པ་མོ་རང་ལུ་འདུག་པ་ལས་ ས་ཆ་དེ་ འབྲུག་གོང་འཕེལ་དངུལ་ཁང་ནང་གཏའ་མར་བཙུགས་ཏེ་ སྐྱིན་འགྲུལ་ལེན་ཏེ་སྤྱོད་ཚར་ནུག་ ཨིན་རུང་ མཐོ་གཏུགས་པའི་ཁ་ཐུག་ལས་ འདིར་ཁྲིམས་འདུན་ལུ་ སྙན་གསན་མཛད་པའི་སྐབས་ ངག་ཐོག་ཞུ་མི་ནང་ མོ་རའི་ཁ་ཐུག་ལས་ ས་ཆ་དྲིས་མཱལ་༢༠ པོ་འདི་ རྩོད་རྩ་ཀུ་མ་རི་སྒྲོལ་མ་ཏ་མང་ལུ་ བྱིན་ནི་ཨིན་ཟེར་ཞུ་བ་ཕུལ་ཡོད་མི་དང་འཁྲིལ་ ངོས་ལེན་མཛད་དེ་ མཐོ་གཏུགས་པའི་མིང་ཐོག་ ས་ཆ་ཨེ་ཀར་༡ པོའི་ཐོག་ལས་ ས་ཆ་དྲིས་མཱལ་༢༠ པོ་འདི་ཉིད་ འབྲུག་གི་སའི་བཅའ་ཁྲིམས་ སྤྱི་ལོ་༢༠༠༧ ཅན་མའི་དོན་ཚན་༥༧ པ་དང་ རྒྱལ་ཡོངས་ས་ཆ་ལྷན་ཚོགས་ཀྱི་ས་ཁྲམ་སྤོ་སོར་གྱི་ལམ་ལུགས་ཚུ་དང་འཁྲིལ་ཏེ་ འཁྲུན་ཆོད་གནང་བའི་ཉིནམ་ལས་འགོ་བཟུང་ ཞག་དུས་ ཟླ་ངོ་གསུམ་གྱི་ནང་འཁོད་ མཐོ་གཏུགས་པའི་མིང་ཐོག་ལས་བཏོགས་ཏེ་ རྩོད་རྩ་ཀུ་མ་རི་སྒྲོལ་མ་ཏ་མང་ལུ་ ཁྲམ་སྤོ་སོར་འབད་དེ་ སྤྲོད་དགོས་པར་ ཐོག་མ་ཁྲིམས་འདུན་ནས་གནང་བའི་འཁྲུན་ཆོད་དེ་ ཧྲིལ་བུ་བསྒྱུར་བཅོས་མཛད་དེ་ འཁྲུན་ཆོད་གནང་ནི། 


༧༽	འཁྲུན་ཆོད།
༧.༡	གོང་གསལ་བསྐྱར་ཞིབ་བཅུད་དོན་རིམ་ཨང་༦.༢ དང་ ༦.༣ པའི་ནང་དོན་ལྟར་ མཐོ་གཏུགས་པ་ རྩོད་ཟླ་རྨི་ལམ་བཟང་མོ་དང་ རྩོད་རྩའི་བུ་ངོམ་ཕུར་པ་རྡོ་རྗེ་ཡོན་ཇཱན་གཉིས་ཀྱིས་བར་ན་ གཉེན་ཡ་བྲལ་གྱི་གན་རྒྱ་ སྤྱི་ཚེས་༡༥.༨.༢༠༡༩ ཅན་མ་བཟོས་བའི་སྐབས་སུ་ རྩོད་ཟླ་རྨི་ལམ་བཟང་མོའི་མིང་ཐོག་ཁར་ཡོད་པའི་ས་ཆ་འདི་ ཕམ་གྱི་རྒྱུ་དངོས་ཨིན་པ་ཅིན་ སྐལ་བ་བགོ་བཤའི་ཁྲིམས་ཡིག་དོན་ཚན་ག༽༦-༤ པའི་དགོངས་དོན་ལྟར་ སོ་སོའི་ཕ་མ་དང་ཉེ་ཚན་གྱིས་བྱིན་པའི་རྒྱུ་དངོས་དང་བུ་ལོན་གྱི་ཐོབ་ཤོར་ལ་བགོ་བཤའ་མེད་ཟེར་འཁོད་ཡོད་མི་དང་ ཁྲིམས་དེབ་དེའི་དོན་ཚན་ག༽༦-༨ པའི་དགོངས་དོན་བཞིན་ ཐེངས་ཤིག་བྱིན་གྲུབ་པའི་རིགས་སླར་ལོག་ལེན་མ་ཆོག་པར་འཁོད་དེ་ཡོད་མི་དང་ ཐོག་མ་ཁྲིམས་འདུན་ལུ་ སྤྱི་འོག་ཚོགས་པ་ མི་བར་མན་མོག་ཏན་ནས་ སྤྱི་ཚེས་༡༡.༤.༢༠༢༢ ཅན་མར་ཕུལ་བའི་ངག་བརྗོད་འདི་ གཙུག་སྡེ་ལུ་མགུ་སྐོར་རྐྱབ་ནིའི་དོན་ལས་དཔའ་བཅམ་སྟེ་ སྐྱིད་སྡུག་གི་དོན་ལས་བདེ་སྒྲིག་བཟོ་མི་འདི་ ཁྲིམས་ལུ་བརྩི་བཀུར་མེད་པའི་ངོ་རྟགས་སྟོནམ་ལས་ ངག་བརྗོད་འདི་ཁྲིམས་མཐུན་མེན་པར་ ངོས་འཛིན་འབྱུང་ཡོདཔ་ལས་ རྩོད་རྩ་གིས་ཐོབ་བརྗོད་བཀོད་མི་འདི་ ཁྲིམས་འདུན་ལས་ ངོས་ལེན་མཛད་ཐབས་མེད་པར་ འཁྲུན་ཆོད་གྲུབ།

༧.༢	དེ་བཟུམ་སྦེ་ གོང་གསལ་བསྐྱར་ཞིབ་བཅུད་དོན་རིམ་ཨང་༦.༤ པ་ལྟར་ མཐོ་གཏུགས་པ་ རྩོད་ཟླ་རྨི་ལམ་བཟང་མོའི་མིང་ཐོག་ ས་ཁྲམ་ཨང་༢༠༧༤ ཅན་མ་ ས་གནས་ཁ་བྱང་ བསྟན་པ་གླིང་ སའི་ཨང་TAD-༦༡༠༧ སའི་དབྱེ་བ་ སྐམ་ཞིང་ སའི་མིང་གའི་རི་ ས་ཆ་ཨེ་ཀར་༡ པོའི་ཐོག་ལས་ དྲིས་མཱལ་༢༠ པོ་ རྩོད་རྩ་ཀུ་མ་རི་སྒྲོལ་མ་ཏ་མང་ལུ་བྱིན་ནི་ཨིན་ཟེར་ཞུ་ཡོད་མི་དང་འཁྲིལ་ ས་ཆ་དྲིས་མཱལ་༢༠ པོ་འདི་ཉིད་ འབྲུག་གི་སའི་བཅའ་ཁྲིམས་ སྤྱི་ལོ་༢༠༠༧ ཅན་མའི་དོན་ཚན་༥༧ པ་དང་ རྒྱལ་ཡོངས་ས་ཆ་ལྷན་ཚོགས་ཀྱི་ས་ཁྲམ་སྤོ་སོར་གྱི་ལམ་ལུགས་ཚུ་དང་འཁྲིལ་ཏེ་ འཁྲུན་ཆོད་གནང་བའི་ཉིནམ་ལས་འགོ་བཟུང་ ཞག་དུས་ ཟླ་ངོ་གསུམ་གྱི་ནང་འཁོད་ མཐོ་གཏུགས་པའི་མིང་ཐོག་ལས་བཏོགས་ཏེ་ རྩོད་རྩ་ཀུ་མ་རི་སྒྲོལ་མ་ཏ་མང་ལུ་ ཁྲམ་སྤོ་སོར་འབད་དེ་ སྤྲོད་དགོས་པར་ ཐོག་མ་ཁྲིམས་འདུན་ནས་གནང་བའི་འཁྲུན་ཆོད་ཨང་༼བསམ་རྩེ་༢༢-༡༧༡༽ སྤྱི་ཚེས་༡༠.༦.༢༠༢༢ ཅན་མ་འདི་ཉིད་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༡༡ ཁ༽ པའི་དགོངས་དོན་ལྟར་ ཧྲིལ་བུ་བསྒྱུར་བཅོས་མཛད་དེ་ འཁྲུན་ཆོད་གྲུབ།

༧.༣	གལ་སྲིད་ འཁྲུན་ཆོད་འདི་ལུ་ བློ་འདོད་མ་ཁེངས་ཚེ་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༩༦.༥ པ་དང་༡༠༩.༡ ག༽ པ་ལྟར་ ཚད་འཛིན་གྱི་དུས་ཡུན་ཞག་གྲངས་བཅུ་ཐམ་གྱི་ནང་འཁོད་ མཐོ་གཏུགས་ཞུ་ནིའི་གོ་སྐབས་གནང་སྟེ་ འཁྲུན་ཆོད་གྲུབ། 

བཀའ་རྒྱ། 
ཁྲིམས་ཀྱི་འདུན་ས་ལས་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་ ༩༦ པའི་དགོངས་དོན་ལྟར་ བཀའ་གྲོས་རིམ་པར་མཛད་དེ་འཁྲུན་ཆོད་གནང་གྲུབ་པ་ལས་ འཁྲུན་ཆོད་དེ་དང་འཁྲིལ་བའི་བཀའ་གྲུབ་མ་བཏུབ་པའི་རིམ་པ་ རྩ་ཕན་སུ་ཞིག་གི་ ཁོངས་ལས་འཐོན་རུང་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་ ༡༠༤/༡༠༧ པའི་དགོངས་དོན་ལྟར་ ཁྱད་གསོད་ཀྱི་ཉེས་ཁྲིམས་སྨིན་ཆོག་པ་བཅས་ གནམ་ལོ་ཆུ་ཕོ་སྟག་ལོ་ ཟླ་དྲུག་པའི་ཚེས་བཅོ་ལྔ་ལུའམ་ སྤྱི་ཚེས་༡༢.༨.༢༠༢༢ ལུ་ དཔལ་ལྡན་འབྲུག་པའི་ཁྲིམས་ཀྱི་བཀའ་རྒྱ། 


    ༼མཁས་དབང་བྱང་ཆུབ་ནོར་བུ༽		༼པདྨ་དབང་ཕྱུག༽		    ༼པ་སངས་དབང་མོ༽

